
BAZEN BEHIN, BADA GAUR 

Duela zenbait urteko euskal literaturaren eta musikaren eremua gaurkotu dute diziplina askotako hainbat sortzaileren ekarpenekin Pamielak eta arteolak kaleratutako disko-liburuek.

 IRUNE BERRO - BILBO 

Iraganeko hitzak orainera dakartzate Pamiela argitaletxeak eta Arteola elkarteak sortutako Littera&musika bildumaren magalean kaleratutako lau disko-liburuek: egile askoren artean eginiko Oteiza, Jorgeri, Jose Angel Irigarai eta Antoni O'Breskeyren Zeharbideetan, Xabier Lete eta Karlos Gimenezen R. M» Rilkeren 'Orduen Liburua' eta Bernardo Atxaga, Ruper Ordorika eta Jose Mari Iturralderen Henry Bengoa Inventarium. 

Disko-liburuetako bik oraingo musikari eta idazle handiek eginiko obra berriak batzen dituzte; Oteiza, Jorgeri eta Zeharbideetan lanek, alegia. Gainerako biek duela zenbait urte argia ikusi zuten proiektuak jasotzen dituzte: R. M» Rilkeren 'Orduen Liburua'-k eta Henry Bengoa Inventarium-ek. Haatik, Littera&musika bildumaren sustatzaile Jose Angel Irigarairen arabera, ez dute orain 20-25 urteko euskal literatur territorioa bere hartan berregiten. «Garai hartako mementuak biltzen dituzte, baina orain eta hemen beste dimentsio bat hartzen dute, egungoa, gaurkoa. Littera&musika bildumak galdutako hitza berreskuratzeko ahalegina egiten du, oraindik ere oso bizirik dagoen aspaldiko hitza, baina egun beste esanahi batzuk ere badituena. Bildumarekin ez gara iraganera itzuli, lehenalditik abiatu gara orainera eta etorkizunera». 
Hainbat idazle eta musikari 

Ikusmira handia sortu dute euskal kulturak eman dituen azken literatur eta musika aleek, Pamiela eta Arteolaren «ezohiko literatur eta musika proposamenek». Bilboko Kafe Antzokian aurkeztu zituzten atzo, euskal kulturaren eremuko ordezkaritza zabala bertan zela. Besteak beste, han egon ziren Jose Mari Iturralde idazlea, Karlos Panera antzerkigilea, Juan Carlos Perez, Fermin Muguruza, Ruper Ordorika eta Rafa Rueda musikariak, Julen Lekuona zenaren seme-alabak... Denetariko jendeak bat egin zuen diziplina askotariko artistek ekoitzitako «altxorren» aurkezpen ekitaldian. 
Liburu-diskoak 

Oteiza, Jorgeri

 Parte-hartzaileak: Jose Angel Irigarai, Juan Carlos Perez, Zuriñe Adrada, Oskarbi, Andoni Egaña, Juan Antonio Urbeltz, Julia Otxoa, Antxon Valverde, Karlos Gimenez, Nestor Basterretxea, Ricardo Ugarte eta Pello Zabala, besteak beste. 

Osagarriak: Oteizari eginiko elkarrizketa baten bideoa jasotzen du diskoak. 

Jorgeri, «kaleko gizonari»

 Jorge Oteiza artistaren hitzak jasotzen ditu eskultore, poeta, pentsalari, antropologo eta hizkuntzalari handia izan zenaren omenez hainbat egilek burutu duten Oteiza, Jorgeri disko liburuak. Euskal kulturaren loratzea ekarri zuten JoxAnton Artzeren Sakonki maite dut ene herria poema eta Oskarbiren Eskutari eta Androkanto abestiak entzun eta irakur daitezke bertan, Oteiza beraren olerkietatik hartutako pasarteekin tartekatuta. Eta ez hori bakarrik, Juan Antonio Garcia Markosek Donostiako Herri Irratian, 1974. urtean, Oteizari egin zion elkarrizketa atalka ematen du artista gipuzkoarrari zuzenduriko azken argitalpenak. 

Halaber, Andoni Egañak abestutako eta Juan Carlos Perezek musikatutako Kantuan dator bertsoa ere jasotzen du. Egañak gogoan du «Oteiza tamaina handiko artista zela, baina, aldi berean, kaleko gizon». «Hil zen egunean gure zortzi urteko Mikel semeak negar egin zuen, eta ez Oteiza artista itzela zelako, baizik eta ikastolara askotan joaten zelako beraiekin egotera. Batzuetan, bere etxera joaten ziren, eta abestu egiten zioten; berak gozokiak botatzen zizkien leihotik». Nestor Basterretxea Oteizaren lagun mina zen atzo hitz egitekoa, baina ondoezik zegoenez gero, ezin izan zuen Bilbon egon. Antxon Valverde eta Juan Carlos Gimenezekin batera, Itziar kantua eskaini dio Bermeoko artistak Oteiza, Jorgeri lanean. 

Henry Bengoa Inventarium 

Parte-hartzaileak: Bernardo Atxaga, Ruper Ordorika, Joxemari Iturralde eta Alberto eta Nando de la Casa. 

Osagarriak: Henry Bengoa Inventarium irakurketaren zati baten bideoa jasotzen du diskoak. 

Negu hotz eta luzeei beroa emanez.

 «Orain 30 urte Pott Banda sortu genuen Bilbon, Joseba Sarrionandiak, Ruper Ordorikak, Jose Mari Iturraldek eta jende gehiagok. Eta aldizkari bat ere atera genuen, geure sentitzeko eta bizitzeko modua zabaltzeko. 

Hamar urteren ondoren; hau da, duela 20 urte, Iturraldek, Ordorikak eta hirurok neguak luzeegiak egiten zitzaizkigula ikusita, berriro bidean jartzea erabaki genuen. Piano eta ahots ederrekin egiten ziren ohiko literatur errezitaldien kontrako zerbait egin nahi genuen. Eta aldi berean, euskal kulturaren aldeko emanaldia sortu. Alberto eta Nando de la Casa musikariak deitu, eta Eibarrera joan ginen, Henry Bengoa Inventarium izendatu genuen irakurketa hura ematera». Atxagak berak azaldu zuen, atzo, Bilbon, 1987. urtean, grabazio batean jaso zuten literatur eta musika obra jaio zeneko testuingurua. Elkar disketxeak kaleratu zuen orduan, Emak Bakia azpizigiluaren barruan. «Argitalpen xumea» izan zen; «orain, aldiz, Pamielak eta Arteolak egindako lanari eskerrak, duela hogei urteko hitzak entzungarri dira berriro ere. Edozein egileri gerta dakiokeen gauzarik onena da hori: norbaitek uste izatea, aspaldi sortutako lanak berriro kaleratzea merezi duela».Ez dok Amairuren sasoian Letek eta beste hainbatek egin bezala ibiltzen ziren herririk herri. Azken emanaldietan, Leopoldo Maria Paneroren testu bat gehitu zioten hasierako errezitaldiari, eta hori berori ere irakur eta entzun daiteke Henry Bengoa Inventarium-en argitalpen gaurkotuan. Emanaldi haietako baten zati bat ere jaso dute bideo euskarrian. 

Zeharbideetan 
Parte-hartzaileak: Jose Angel Irigarai, Antoni O'breskey, Gabin Dabire, Ronnie Drew, Benito Lertxundi, Davide Viterbo, Biancastella Croce, Vincenzo Deluci, Alain Griffith, Joe McHugh, Bingen Mendizabal, Alex Ruiz de Azua, Garbiñe Sagastibeltza eta Ali Tajbakhsh. 

Osagarriak: : 'Itsas-hegian' izenburuko bideoa jasotzen du. 

Bi lagunen arteko bidaia.

 Jose Angel Irigarai dazleak aspaldiko laguna du Antoni O'Breskey pianista irlandarra. Makina bat emanaldi eman dituzte batera; hala nola, Suitzan eta Italian. Hain zuzen, elkarrekin eginiko bira horietako batean proposatu zion O'Breskeyk Irigarairi haren poemen errezitaldi horietariko bat grabatzea. 

«Konfidantza gutxi» eta errezitaldiaren «maketa» besapean zuela itzuli zen etxera Irigarai. Arteola elkarteak animatu zuen lan hura disko-liburu batean jasotzera, Zeharbideetan argira ematera. Irlandako herri musikan oin hartzen du O'Breskeyk, molde garaikidez jantzitako musika egiteko. Hala, doinu zeltiarrez lagundurik entzun daitezke Irigarairen azken poemak. Piano nota azkarrekin indartutako tentsio handiko hitz larriak nahiz gitarra akorde lasaiekin lagundutako berba gozo eta samurrak, denak Irigarairen ahotsean emanak. O'Breskeyk zein Irigaraik bidaide handiak izan dituzte menturan: besteak beste, Gabin Dabire eta Ronnie Drew abeslariak eta Davide Viterbo, Biancastella Croce, Vicenzo Deluci, Alain Griffith, Joe McHugh, Alex Ruiz de Azua, Garbiñe Sagastibeltza eta Ali Tajbakhsh musikariak. Benito Lertxundik ere parte hartu du Irigarairen obrekin eginiko musika lan biribilean. Muñagorriren bertso batzuek osatzen dute Pamielak eta Arteolak kaleratutako bigarren disko-liburua. Bertsolari gipuzkoarraren ale biren euskarazko eta ingelesezko bertsio bana egin dute. 

R. M» Rilkeren 'Orduen Liburua' 

Parte-hartzaileak: Xabier Lete, Karlos Gimenez eta Begoña Bergaretxe. 

Osagarriak: Oiartzungo udaletxeko ganbaran 2001eko abenduaren 22an egindako emanaldiaren zati baten bideoa du, halaber, R. M» Rilkeren 'Orduen Liburua' diskoak. 

Bizitza bera bezalakoa.

 1985eko udako egun batean, Jose Maria Valverdek Rainer Maria Rilke poeta txekiarrari buruzko ikastaroa eman behar zuela jakin zuen Xabier Lete musikariak. Eta Rilke irakurri behar zuela «konbentzituta» atera zen handik. Alemanieraz idatzi zuen poeta txekiarraren liburu guztietatik Orduen liburua izenburu duena gustatu zitzaion gehiena. 

Hargatik, orain bost urte Oiartzungo Pagoarte elkartetik literatur errezitaldi bat egiteko deitu ziotenean, ez zuen zalantza izpirik izan: «Rilkeren poemak emango ditut euskaraz», erabaki zuen. Urte biren ondoren egin zuten ekitaldia berak eta Carlos Gimenez pianistak. Begoña Bergaretxeren laguntza ere izan zuten; Rilkeren zenbait poema irakurri zituen jatorrizko hizkuntzan: alemanieraz. Oiartzunen emandako saio hura jaso dute R. M» Rilkeren 'Orduen Liburua' disko-liburuan. «Errusiako ikonografiarekin Rilkek zuen lotura estua erakusten dute olerkiok, bizitzari egin diezaizkiokegun galderekin. Aspaldi nago sinestuta hitzek ez dutela bizitza erredimitzen. Bizitza bera ederregia eta ilunegia dela, eta hitzekin hori islatzea oso zaila dela. Baina, era berean, sinestuta nago hitzek bakarrik salba gaitzaketela geure barne kaosetik. Niretzat literatura gratifikantea da. Barnean neramatzan pentsamendu asko besteek idatzitako literaturan aurkitu ditut. Atxagak esaten duenez, literatura elkarri kontsolatzeko sortzen dugun zerbait da». 

